
De agosto a agosto (2023-24) 
Actividades da Asociación Cedofeita.

A nosa asociación está encamiñada a dar a coñecer o 
patrimonio histórico, etnográfico, ambiental e cultural da nosa 
parroquia, e a promoción da lingua e cultura galega. Labor que 
levamos a ben coas actividades dos venres culturais, roteiros, 
viaxe cultural, xornadas micolóxicas, publicación da revista ou 
na exposición de agosto. En xeral, con grande asistencia, en 
especial nalgúns dos nosos venres culturais. Esta revista é refe-
rente da nosa asociación, e editala é para nós prioritario, así 
este ano a súa impresión é ser posible grazas á colaboración da 
Deputación Provincial. O concello leva tres anos sen convocar 
as axudas oficiais no ámbito do desenvolvemento cultural entre 
as asociacións do municipio o que para nós é unha grande eiva 
para o financiamento das nosas actividades, en especial a reali-
zación da exposición de agosto e a publicación anual da revista; 
menos mal que este ano abriu outras vías de posibles axudas.

Venres culturais 
Setembro. Presentación do número 26 da revista 
Cedofeita.

No serán do venres 29 de setembro, ás 20,30h, 
levamos a cabo a presentación na Casa da Cultura de 
Lérez do último número da nosa revista. No acto falaron 
a socia Ángeles González sobre a vida da súa familiar a 
exiliada Mercedes Estévez Magdalena, Xaime comentou 
o artigo de Jesús Figueira -ausente polo falecemento dun 
familiar- sobre o club de ximnasia rítmica Pontus Véteris. 
O secretario Xosé Luis E. Solla fixo unha panorámica sobre 
os artigos de heráldica local, memoria histórica, verbo do 
convento de Stª Clara, inicio do correo na nosa vila, gastro-
nomía, a taberna do Rapeiro, o curtido do coiro, novos cul-
tivos, humor, a devoción do Cristo, ou pioneiras da aviación 
entre os dezanove artigos que ocupan as sesenta páxinas.

Presentación da revista na Casa das Campás

O martes, 17 de outubro, as oito da tarde presentámola 
para dala a coñecer ao público da nosa vila. No acto falaron 
verbo dos seus artigos Xosé Álvarez Castro Contra o esquece-
mento: a familia Gama, e Álvaro Arizaga Castro Como é posible 

que Santa Clara de Pontevedra non sexa un Ben de Interese 
Cultural?. Fixo a presentación como en Lérez o secretario da 
asociación Xosé Luis Estévez Solla.

Outubro. Conferencia de F. Calo

Na noitiña do 27, o doutor en Xeografía e Historia e inves-
tigador, Francisco Calo Lourido, ofreceunos a conferencia A 
Historia de España, unha construción interesada e falsa, na que 
tratou de explicar as falsidades e mitos sobre os que se cons-
truíu a historiografía española, en especial no s. XIX , no que en 
xeral, todas as nacións pensaron ter detrás un pasado brillante 
que servise para a firmar a súa grandeza. A palabra do profesor 
foi seguida con enorme expectación pola numerosa asistencia, 
por esa “mirada” da historia a que non se está acostumado.

Novembro. T. Baz

O venres 24 de novembro as 20,30h quen estivo con nós 
foi o cantautor guardés Tino Baz. Poeta, cantor e difusor dunha 
longa traxectoria musical –colaborou con Suso Vaamonde, A 
Quenlla, A Roda ou mesmo Treixadura-. Coa súa privilexiada 
voz, e acompañado da guitarra ou pandeiro, ofreceu pezas 
como Cinsa namorada, Si cantan, es ti que cantas, e tamén as 
máis recentes, establecendo co público asistente unha atmos-
fera de complicidade e entrega poucas veces vivida.

Xaneiro. Gaiteiros das Rías Baixas

O comezo do novo ano agasallounos, o venres 26 de 
xaneiro, co concerto da agrupación lerezá Gaiteiros da Rías 
Baixas, baixo a dirección de Alvaro Novegil, un referente 
galego do toque pechado. Os seus membros desde os máis 
veteranos ata os máis cativos, fixéronnos desfrutar arreo e 
participar en moitas das súas interpretacións, así como coa 
parella colaboradora e igualmente destacar as acompañantes 
do grupo de baile en algunha das súas pezas. Estupenda 
entrada dos venres culturais para 2024

Febreiro. Lino J. Pazos e Claudio Quintillán

O venres 23 de febreiro, quen estiveron con nós foron 
os autores do libro A Illa de Tambo na súa historia, os investiga-
dores Lino J. Pazos e Claudio Quintillán, que deron a coñecer 
os últimos achádegos da Irmandade de Tambo, apoiados en 
documentación gráfica sobre o castro, a ermida no cume de 
san Fagundo, restos do primitivo mosteiro, cruces gravadas nas 
rochas medievais, o lazareto, as instalacións militares, a ostreira, 
a fonte, furnas e rochas como as do Frade e do Sartego.

Abril. Carlos González García

Na tarde do venres 26 -en marzo non realizamos venres 
cultural polas datas da Semana Santa- o licenciado en Historia 
Carlos González García pronunciou a conferencia Palestina 
cen anos de colonialismo, unha visión histórica. Polo seu coñece-
mento das relacións internacionais e súas estadías en centros 
árabes, era unha persoa axeitada para facer un percorrido 
documentado polos cen anos do conflito de Palestina, dado 
a amplitude do tratado as persoas asistentes buscaron res-
postas non doadas na solución da situación.

Maio. Presentación da andaina Xelmírez por Lérez 
e Alba

No serán do venres 24 de maio, fixemos a presentación 
desta andaina deseñada pola Asociación que contou co 
patrocinio da concellería de Cultura, e a presencia do titular 
Demetrio Gómez Junqueira no acto. Entregouse o díptico da 
andaina ao público asistente, no que tratamos de imaxinar os 
pasos de Xelmírez polas parroquias de Lérez e Alba, docu-
mentados nos anos 1002 –cando foi de Santiago a Braga e 
cometeu o “pío latrocinio” e na volta descansa na granxa de 
Guxilde-, e no 1113 -coa consagración dos bispos Hugo e 
Munio na igrexa de Lérez-.

Maio. Juan J. Esperón Recarey

O venres 31, derradeiro cultural deste ano antes do 
verán, contamos coa presentación da publicación Aller de 
Cerponzóns, crónicas periodísticas relacionadas coa parroquia 
do activista veciñal e cultural, e secretario da asociación O 
Chedeiro de S. Vicente de Cerponzóns, Juan J. Esperón 
Recarey. A obra presentada consta, ata agora, de dous 
volumes no que se recollen preto de mil novecentas noticias 

sobre a parroquia,froito da pescuda na prensa escrita -D.P. 
entre outros- dende o ano 1852, algunhas delas reflectidas no 
seu blogue “Roque de Cerponzóns”. Pola amenidade do tema 
e a veciñanza parroquial, o público asistente prestou grande 
atención e participou no moi interesante coloquio.

Roteiro. Xélmirez por Lérez e Alba

O domingo 2 de xuño realizamos a andaina Xelmírez por 
Lérez e Alba, que presentaramos o venres 24 de maio na Casa 
da Cultura. Saímos ás nove da mañá do mosteiro de Lérez onde 
despois dunha ampla información histórica do mosteiro, e de 
comentar a estancia de Xelmírez no 1113 na consagración dos 
bispos Hugo e Munio, coa presencia do arcebispo de Braga, 
bispos de Tui e Ourense. “Ah! Con canta e con reverencial luz dos 
coéngos de Santiago resplandeceu a igrexa de Lérez, que aquel día 
chegou ser tan memorable” (Hª Compostelá). Seguimos cara a 
Casaldarado, preto da antiga Cedofeita, Guxilde -onde estivo 
Xelmírez despois da consagración dos bispos, e con anteriori-
dade xa no 1102 ao regreso do “pío latrocinio”-, igrexa de Alba, O 
Burgo e a súa vella capela, falando dos restos da calzada romana-, 
para voltar pola camiño vello de novo ao mosteiro. Estupenda 
andaina a que fixemos unha trintena de participantes con favo-
rable climatoloxía e as oportunas explicacións didácticas dos 
organizadores.

Cogomelos

A asociación levou a cabo as XXVII Xornadas micolóxicas. 
A saída ao monte foi na mañá do sábado 4 de novembro, o 
tempo acompañounos, mais, as chuvias xa aconteceran fai 
bastantes días e a colleita foi moi pobre. Mais non desespe-
ramos e arrimándolle algo, Pepe, soubo sacar partido e así 
desfrutamos dunha boa cea e agradable noite.

Asemblea xeral ordinaria e extraordinaria

O luns 4 de marzo deste 2024, ás 20h en segunda e 
definitiva convocatoria, comezou a asemblea ordinaria e ao 
remate a extraordinaria na Casa da Cultura. Seguindo a orde 
do día da ordinaria: lectura da acta da sesión anterior, que foi 
aprobada por unanimidade; memoria de actividades realizadas 
no ano 2023; estado de contas e orzamento; proposta de 
actividades para 2024 e rogos e preguntas. A continuación 
celebrouse a asemblea xeral extraordinaria de acordo co único 
punto “Elección de Xunta Directiva” que quedou composta 
polas mesmas persoas, ao non haber cambios. Xaime Iglesias 
González (presidente), Mª Carmen Pereira Pazos (vicepresi-
denta), Xosé Luis Estévez Solla (secretario), José Manuel Castro 
Méndez (tesoureiro), e os vogais: Xosé Álvarez Castro, Jaime 
Barreiro Montes, Eva Cochón Moledo, Mª José Donsión 
Couselo, Elisa Mª García Muiños, José Grandal Sanjorge, José 
Quinteiro Piñeiro, Mª Dolores Tobío Iglesias e Antonio Vázquez 
Iglesias. O desenvolvemento de ambas asembleas entrou 
dentro do cotiá, asistindo un número significativo de socias e 
socios cuxas preguntas foron amplamente respondidas.

Viaxe cultural

O domingo 16 de xuño realizamos a nosa saída anual, 
como remate das actividades do “curso”, viaxe previa á expo-
sición tradicional de agosto. Co tempo inestable destes meses, 
mais a climatoloxía respectounos, saímos cara ao pais irmán. 
Visitando a antiga Ponte de Lima, os restos das torres e pontes 
medievais á beira do río Lima e mesmo, a súa exposicións de 
xardíns. Xa en Viana do Castelo –da foz do Lima-, despois 
do xantar, momento de charla distendida e confraternidade, 
subimos a Santa Luzía, onde a néboa non nos facilitou as fer-
mosas vistas, para a continuación pasear polo fermoso casco 
histórico deténdonos na Igrexa-catedral, pazo do concello e 
praza da República entre outros lugares a lembrar.


